
              Гусіны капялюш


              Купіла гуска капялюш.


              — Ніхто не мерай. I не руш!


              На вуха шэпча гусаку:


              — Хадзем купацца на раку.


              Нырнула гуска з галавой.


              — Дзе капялюш мой, о-ё-ёй!


              Гусак, хутчэй яго лаві!


              — Спакойна, гусачка, плыві.


              Твой капялюш надзеў шчупак,


              А ты прыгожая і так.


              


            

          

        

      

    

  


  
    
      
        
          
            
              


              Кот у буфеце


              У буфет заходзіць кот:


              — Калі ласка, бутэрброд


              I курынае крыло.


              — Ой, калі ж гэта было,


              Каб каты ў буфет хадзілі.


              Быў жа час — мышэй лавілі,—


              Абураецца індык,—


              Працаваць кот не прывык.


              Кот вышэй узняў галоўку:


              — А навошта мышалоўка?!.


              


            

          

        

      

    

  


  
    
      
        
          
            
              


              Быў у сауне камар


              Быў у сауне камар.


              Змыў да кропелькі загар.


              Запрасіў малечу слон


              Загараць на свой шэзлонг.


              — Дзякуй, слон,—


              Камар смяецца,—


              На дваіх не хопіць месца.


              


            

          

        

      

    

  


  
    
      
        
          
            
              


              Певень-дворнік


              Певень дворык мяце.


              Дзве мятлы на хвасце.


              Доўга мёў — не дамёў.


              Пачынае ізноў.


              


            

          

        

      

    

  


  
    
      
        
          
            
              


              Рыбны дождж


              Вясёлка ў возера нырнула.


              Багата рыбы зачарпнула.


              Не верыш, сябар, але ўсё ж


              Рыхтуйся: рыбны пойдзе дождж. 

            

          

        

      

    

  


  
    
      
        
          
            
              


              Ложак


              Тым, хто любіць працаваць,


              Мне спачын прыемна даць.


              Лежабоку, гультая


              Так хацеў бы скінуць я.


              


            

          

        

      

    

  


  
    
      
        
          
            
              


              Сараканожка


              У сараканожкі


              Забалелі ножкі.


              Вельмі хоча паляжаць.


              Трэба тапкі хутка зняць.


              Мама, тата і дзядуля,


              Брат, сястрычка і бабуля


              Спрытна завіхаюцца,


              Тапкі зняць стараюцца.


              Тапак ажно сорак —


              Зняць усе не скора.


              Пашкадуйце трошку


              Вы сараканожку. 

            

          

        

      

    

  


  
    
      
        
          
            
              


              Званочак для ката


              Прыбегла мышка


              Ў магазін:


              — Прадайце


              Званочак адзін.


              — Навошта?


              — На шыю катку,


              Каб чуць,


              У якім ён кутку.


              


            

          

        

      

    

  


  
    
      
        
          
            
              


              У госці да курэй


              Ліса пашыла сарафан.


              Не сарафан, а так — падман:


              Свіціцца хвост, свіціцца спіна.


              — Пашыць чахол цяпер павінна.


              Мне трэба быць неапазнанай,


              Мне трэба быць неразгаданай.


              Надзену шляпку на прычоску


              I раніцой падамся ў вёску.


              — Рыхтуйце, курачкі, сняданне.


              Мае чубаткі, да спаткання!


              


            

          

        

      

    

  


  
    
      
        
          
            
              


              Злюка


              Мусе кажа авадзень:


              — Марна страціў сёння дзень,


              Бо нікога не ўкусіў.


              I ажно загаласіў. 

            

          

        

      

    

  


  
    
      
        
          
            
              


              Працаўніца


              Задаволена пчала:


              — Многа мёду прыпасла.


              Вельмі слаўны быў дзянёк!


              Ешце, людзі, мой мядок.


              


            

          

        

      

    

  


  
    
      
        
          
            
              


              Люстэрка


              Неахайных і мурзуляў


              Вельмі, вельмі не люблю я.


              I з усмешкай прамяністай


              Сустракаю дзетак чыстых.


              


            

          

        

      

    

  


  
    
      
        
          
            
              


              Смяшынкі


              



              Гамак


              Віні-Пух купіў гамак.


              Ляжа гэтак, ляжа так —


              Правісае да зямлі.


              Гушкі-гушачкі, лю-лі.


              



              Бегемот-мільянер


              Хочаш вер або не вер —


              Бегемот мільянер.


              Ён купіў сабе балота.


              У звярынцы жыць самотна. 


              Мышка зацяжкая


              



              Мышка едзе на кату —


              Чуцен тупат за вярсту.


              — Кот, хада твая такая?


              — Мышка вельмі зацяжкая.


              



              Малпа на троне


              



              Малпа залезла на дрэва:


              — Чуеце, я — каралева!


              Надзейна на троне, паверце.


              Не буду трымацца за вецце.


              Няхай беражэ мяне крона.


              Бах! — малпа звалілася з трона.


              



              Няўмелы рот


              



              Карабас-Барабас


              Праглынуў ананас.


              Есці стаў бутэрброд —


              I пашкодзіў свой рот.


              



              Гусак-пілот


              



              Сеў гусак у верталёт:


              — Дакажу, што я пілот!


              Узляцець хацеў на дах,


              Ды павіс на правадах. 


              Бармалей-повар


              



              Не шанцуе Бармалею:


              У кампот наліў алею,


              Кашу цукрам пасаліў,


              Спатыкнуўся — боршч разліў.


              



              Вага падвяла


              



              Мядзведзь узяў у пчол мядок.


              Схаваў пад лаваю збанок.


              На лаву сеў і — праваліўся.


              Збанок на часткі разваліўся.


              



              Патанцавала


              



              Кракадзіл і Шапакляк


              Танцавалі кракавяк.


              Кракадзіл як пазяхнуў —


              Шапаклячку праглынуў.


              



              Даверлівая муха


              



              Працавіты павучок


              Выткаў мусе гамачок.


              Кажа:


              — Гушкайся, суседка!


              Мушка — скок:


              — Ой, гэта ж сетка! 


              Свіння пад парасонам


              



              Свіння стаяла пад балконам


              3 вялікім чорным парасонам.


              Сціх дождж. Свіння бяжыць трушком


              I — боўць у лужыну бачком.


               


              Вінаваты гномікі


              



              Каза купіла «Мерседэс».


              3 казлом паехала у лес.


              Пакуль яны грыбы збіралі,


              Машыну гномікі укралі.


              



              Палічы


              



              На вярбе паспелі


              грушы,


              А на ліпе —


              жалуды.


              Да цябе звярнуцца


              мушу:


              Палічы хутчэй


              плады.


              



              Сам сабе пакараў


              



              — Я пастаўлю пастку Заю.


              Што тут будзе, уяўляю! —


              Воўк кружыўся і смяяўся.


              Лясь! — у пастку сам папаўся.


              



              Добра адказаў


              



              Папракае вол быка:


              — Не даеш ты малака.


              Бык з усмешкаю глядзіць:


              — Я цябе буду даіць. 

            

          

        

      

    

  


  
    
      
        
          
            
              


              Скорагаворкі


              *


              Чайка мост рамантавала


              I на ўвесь прычал крычала:


              — Сваячок мой шчупачок,


              Дай дашчэчку і цвічок.


              *


              Апранае грак


              Чорны-чорны фрак.


              Будзе дырыжорам


              У сарочым хоры.


              *


              Пэкала-мэкала


              Акала, бэкала,


              Пэкала-мэкала


              Закукарэкала.


              *


              Гаспадарлівы бабёр


              Па рацэ вярбіну пёр.


              I бабрыха не драмала —


              Побач з ім плыла-нырала.


              *


              Ой, бяда! У барана


              Ранкам знікла барана.


              Поле чым баранаваць?


              Трэба граблі ў краме браць. 


              Дагарэў у лямпе кнот.


              Замаркоціўся наш кот:


              Ён не дачытаў раман.


              Памажы кату, Раман.


              *


              На бярозе рак,


              У рачулцы грак,


              Пад канапай крот,


              А у норцы кот.


              *


              Жук пытаецца ў жука:


              — Ты чаму без пінжака?


              — Я памыў свой пінжачок


              I павесіў на сучок.


              *


              Зебра зебру дакарала:


              — Мала траўкі ты нарвала.


              Будуць румзаць зебраняты,


              Што жывоцік пуставаты.


              *


              На карме кармілі


              Краба.


              Па карме краб


              Брушкам шкрабаў. 


              За качкай ходзяць


              Качаняты,


              А за гускай —


              Гусяняты,


              За кароваю —


              Бычок,


              А за свінкай —


              Парсючок.


              *


              Сом бачыў сон:


              У вірлівым віры


              Васьміног


              Плыў дагары.


              


            

          

        

      

    

  


  
    
      
        
          
            
              


              Пацешкі не толькі для ўсмешкі


              *


              Каб вы чулі, каб вы чулі


              Казкі нашае бабулі!


              Будзе іх мяшок паўнюткі.


              Не раскажаш і за суткі.


              *


              Зрабі, мой любы татка,


              Для птушак церам-хатку,


              Каб зімой у халады


              Было цёпла ім заўжды. 


              Еду на дзедавай спіне —


              Самай цікавай машыне.


              Не трэба ні руль, ні матор.


              Я — цудадзейны шафёр.


              *


              Ружовыя шчочкі,


              Вочы — васілёчкі,


              Сіняя сукенка —


              Настачка-паненка.


              *


              Не мерзніце, ножкі,


              Пабегайце трошкі —


              Ад ганка да брамы,


              А потым — да мамы.


              *


              Я лічу на небе зоркі.


              Іх уверсе многа столькі!


              Палічу, можа, за месяц.


              Памажы мне, браце Месяц.


              *


              Певень, певень-певунок,


              Дзе згубіў свой галасок?


              Не спяваеш «ку-ка-рэ-ку»,


              Ледзяшы еў, недарэка?


              — Не, я голас не згубіў —


              Ноты пеўчыя забыў. 


              Пальчык з пальчыкам сябруе,


              Пальчык пальчыка шануе.


              Усе разам — працаваць,


              Разам і адпачываць.


              *


              Хоча бульбы мой жывоцік,


              Папрацуйце, ручкі, роцік,


              Губкі, зубкі, язычок.


              Мой жывоцік — бульбячок.


              *


              У акенца тук-тук-тук —


              Просяць семачак і круп


              Жвавыя сінічкі,


              Ростам невялічкі.


              *


              Дзе была, варона,


              Барона-гулёна?


              — Лятала на палетак


              За кормам для дзетак.


              *


              Коця, коця, мой каток,


              Сёння ты не мыў раток.


              Тэлевізар не глядзеў,


              Нічагусенькі не еў.


              — Мышку з’еў,— сказаў каток,


              I тады памыў раток. 


              Мае пальчыкі не гультайчыкі,


              Мылам мыюцца, выціраюцца


              I рабіць усё


              Так стараюцца.


              



              Праз дарогу поўз жучок,


              Павярнуўся на бачок.


              Калі ласка, асцярожна —


              Наступіць на крылцы можна.


              



              Верабейка Чык-чырык


              Прылятаць да нас прывык.


              Любіць проса і батон


              I па скоках чэмпіён.


              



              Гулі-гулі-гуляначкі,


              Селі дзеці на саначкі.


              Невідзімка Дзед Мароз


              3 горкі саначкі павёз.


              



              Не калі нас, пчолка,


              Ты сваёй іголкай.


              Пчолка адказала:


              — Не іголка — джала. 


              *


              Намаляваў я верталёт.


              У ім сядзіць адзін пілот.


              Падбег Міколка і сказаў:


              — 3 вінтом на шыі страказа.


              *


              Не хвалюйся, матылёк,


              Не злаўлю цябе ў сачок.


              I не бойся брата Колі.


              Будзеш ты лятаць на волі. 


              Сябруе са мною


              Варона ручная.


              У фортачку нашу


              Сама залятае.


              Наесца, нап’ецца,


              Крыламі ўзмахне —


              Нам дзякую скажа


              I ў фортку нырне.


              *


              Белакрылая чайка


              Закрычала адчайна:


              — На рачны беражок


              Выпаў белы сняжок.


              Рыбкі ў рэчцы не відно —


              Зноў схавалася на дно.


              *


              Паслухай, попка-папугай,


              Вітаць сяброў не забывай.


              Гавары ім кожны раз:


              — Я вітаю шчыра вас!


              *


              Крот будуе метро.


              Грунту вынес вядро.


              Непакоіцца стаў ён:


              — Дзе ўзяць рэйкі і вагон? 


              Калі ласка, дзядзька вецер,


              Не здзімай ты мой берэцік.


              Лепей хмары разгані,


              За ракою адпачні.


              3 мамай мы нясём абед.


              Нас чакае хворы дзед.


              *


              У нашай мамы шмат работы,


              Яна не ведае ляноты.


              Заданне дасць — усё зраблю.


              Я вельмі мамачку люблю.


              Хачу, каб і магутны Бог


              Матульцы нашай дапамог.


              *


              Нашы справы, гаворкі


              Бачаць і чуюць зоркі,


              Бачыць і чуе неба —


              Помніць аб гэтым трэба.


              *


              Ластаўка-касатка


              Лепіць сабе хатку.


              Не хатку — гняздзечка.


              Знясе ў ім яечкі.


              3 яек за лета


              Выведзе дзетак. 


              Камарык-камар,


              Не кратай мой твар.


              Сяброў сваіх забяры —


              Пакружыцеся ўгары.


              


            

          

        

      

    

  


  
    
      
        
          
            
              


              


              Мы з мультфільмаў i казак.


              адгадай без падказак


              



              Шапка будзёнаўка,


              Шабля ў руках.


              Хлопчык наводзіць


              На ворага страх.


              3 конніцай быццам


              Сам ты ляціш.


              I побач з табою


              (Мальчыш-Кібальчыш).


              



              Выходзяць віцязі марскія.


              I ўсе прыгожыя такія.


              Іх царства — казачнае мора


              З гасцінным (дзядзькам Чарнаморам).


              



              Мілы, добры чараўнік,


              Ты куды надоўга знік?


              Шмат табе я расказаў бы,


              Дарагі (стары Хатабыч). 


              Усім падабаецца хлопчык


              драўляны:


              Сябар ён верны,


              сябар адданы.


              Больш пра яго гаварыць


              не павінна.


              I так зразумела —


              Ён (Бураціна).


              



              Штурвал трымае


              цвёрда і старанна.


              Ён зведаў моры,


              зведаў акіян.


              I не баіцца штормаў,


              ураганаў


              (Пятнаццацігадовы капітан).


              



              Са слонікам сябрую,


              з папугаем.


              Hi рук, ні ног, ні крыл


              не маю.


              Раблю зарадку


              кожным ранкам.


              Магу скруціцца абаранкам.


              Хто з вас загадку


              адгадаў?


              Так, так, з мультфільма я.


              (Удаў) 


              Стаіць хацінка ў Прастаквашына,


              Жывуць цікава тут


              I зладжана.


              Цяпло ідзе ад рускай


              печкі.


              Стут-стук у дзверы.


              — Хто там?


              (Паштальён Печкін)


              



              Хвост трымае ён трубой.


              Захапляецца сабой.


              У паходах, у турботах


              Ваш знаёмы (Кот у ботах).


              



              Ён Бабы Ягі ахова,


              Суровы і шматгаловы.


              Баяцца няма прычыны,


              Бо казачны (Змей Гарыныч).


              



              Дужы, смелы, справядлівы,


              У яго такая сіла —


              На плячах панёс бы дуб.


              Ён — асілак (Вярнідуб).


              



              Ты атрымаў часопіс новы.


              Усе прачытваеш старонкі.


              Цябе вітаць заўжды гатовы


              Яго герой (Вася Вясёлкін). 


              I худзючы, i сквапны,


              На здраду і подласць здатны.


              Занудлівы і самотны.


              Хто ён? (Кашчэй Бессмяротны)


              



              Тры разы яна кульнецца —


              Чары скінуцца варожыя.


              I становіцца квакуха


              Зноў дзяўчынаю прыгожаю.


              (Царэўна-жаба)


               


              Беленькі козлік


              Ля рэчкі блукае.


              Ціхенька-ціха


              Сястрыцу гукае.


              Чуе з вадзіцы


              Голас ён тонкі,


              Голас любімай


              сястрыцы (Алёнкі).


              



              Адзін уцякае,


              другі — даганяе.


              Ніводзін ніколі


              спачыну не знае.


              За бегам імклівым


              сачыць паспявай.


              Героі з мультфільма


              (Ну, пачакай!).


              



              Незвычайная дзяўчынка


              Прыляцела на галінку.


              Стала на лісток,


              Быццам на масток.


              (Дзюймовачка)


              



              Я з мультфільма


              персанаж


              I любімы


              сябар ваш.


              Дайце мёду -


              з’ем за двух.


              Я вясёлы (Віні-Пух).


              



              Імя, як сонейка, пяшчотнае.


              Сама прыгожая, лагодная.


              На баль прыехала ў карэце,


              Якой няма на цэлым свеце.


              (Папялушка )


              



              Як толькі Іван


              трапляе ў бяду,


              У рукі бярэ


              чараўніцу-дуду.


              Прыскача на голас дуды


              бегунок —


              Бясстрашны і верны


              (Канёк-Гарбунок).


              



              Птушка стройная,


              як балерынка,


              На галоўцы


              белая хусцінка.


              Ты яе запомніў


              змалку


              I здалёк пазнаеш


              (галку). 


              Вярнуўся асілак


              3 далёкіх дарог.


              Злога разбойніка


              Ён перамог.


              Вітай пераможцу,


              Моўчкі не стой.


              Як называецца


              Гэты герой?


              (Ілья Мурамец)


              



              Ішла да бабулі


              дзяўчынка


              Знаёмай лясною


              сцяжынкай.


              I кожнае дрэўца


              дзяўчынку вітала.


              Ды раптам яна


              ваўка напаткала.


              (Чырвоная Шапачка)


              



              Я маленькі, рыжаваты,


              Вельмі на сяброў багаты.


              Адгадаць зусім няцяжка —


              Я завуся (Чабурашка).


              



              Я такую маю моду —


              Спадцішка прыносіць шкоду.


              Многім я далася ў знак.


              Я — (бабуля Шапакляк). 


              Вам дару з задавальненнем


              Песеньку з «Днём нараджэння».


              Пець яе буду нязменна.


              Кракадзіл знаёмы (Гена).


              



              Баліць галава


              Ці калена пабіта —


              Ідзі на лячэнне


              Да (Айбаліта).


              



              У яго кажух да пят.


              Кожны з ім сустрэчы рад.


              Ён прыходзіць раз у год.


              Водзіць з намі карагод.


              (Дзед Мароз)


              



              Ён вясёлы і смяшлівы,


              I рухавы, і гуллівы.


              На яго зірні макушку —


              I пазнаеш ты


              (Пятрушку).


              



              На ваўку цераз сасоннік


              Шпарка мчыцца дзіва-коннік.


              Уцякае ён, напэўна.


              На руках яго — царэўна.


              Па лясах, паміж паселішч


              Едзе наш (Іван-царэвіч). 


              Жыву я ў казачнай краіне.


              I ведаць ты мяне павінен.


              На мой партрэт глядзі смялей —


              Дзяцей не крыўдзіць (Бармалей).


              



              Ступа, мятла,


              Касцяная нага.


              Усё гэта мае


              (Баба Яга).


              



              Са мной сябраваць небяспечна,


              Я госць нежаданы для вас.


              У казках я жыць буду вечна.


              Вусач (Карабас-Барабас).


              



              Правяла зіму я ў сне.


              Вы каталіся на мне.


              Панцыр мой вясна ўзламала —


              Я прачнулася, устала


              I бягу, бягу, бягу,


              Прыпыніцца не магу.


              (Рака)


              



              Я хаджу, нібыта ў тапках,


              Кіпцюркі ў мяне на лапках.


              Я без мыла, без вады


              Мыю сам сябе заўжды.


              (Кот) 


              Ён разважлівы, тактоўны,


              Мудры, добры і спакойны.


              Прычасаны без расчоскі


              Ваш любімец (кот Матроскін).


              



              Не любіць жарты і пацешкі,


              Твар і вочы без усмешкі,


              Капрызуля пастаянна.


              Хто? (Царэўна Несмяяна)


              



              3 лісця сшыт матрасік мой,


              Смачна сплю на ім зімой.


              Хоць гарбатая спіна,


              Ды — ахова мне яна.


              (Вожык)


              



              Я прыгожы, ды касы,


              Не стары, а ёсць вусы.


              Хвосцік мой маленькі,


              з пальчык.


              Называюць мяне (зайчык).


              



              Шыя доўгая мая,


              I гуду, як трактар, я.


              Галавой зямлю капаю,


              Будаваць дапамагаю.


              ( Экскаватар) 


              Я у беленькім берэце,


              Мая ножка не абута.


              А як дзьмухне толькі вецер —


              Рассыпаю парашуты.


              (Дзьмухавец)


              



              Яна падобная на брошку.


              Чырвоны плашч яе ў гарошках.


              Казюрак, мошачак наесца,


              Сядзіць гадзінамі, ні з месца.


              (Божая кароўка) 


              Зеляніну я люблю.


              Лісце ем, на лісці сплю.


              Мой любімы месяц май.


              Хто такі я, адгадай.


              (Майскі жук)


              



              Таўставаты ён, ленаваты,


              Шыракароты і лупаты.


              Жытло любімае — балота.


              Пазналі, дзеці, (бегемота)?


              



              Хвастатая, рухавая,


              Заўжды занята справаю.


              Грыбоў, арэхаў горкі


              У дбайнае (вавёркі).


              



              Ён ліслівы, дураслівы,


              Для крыўдзіцеляў — куслівы,


              Дорыць ласку і любоў,


              3 ім заўжды ты быць гатоў.


              (Сабака)


              



              Многа баяць пра мяне.


              Што ўпапад, а што і не.


              Пышны хвост — мая краса.


              Я разумная (ліса). 


              Жахліва ўночы


              Гараць яго вочы.


              Убачыш у полі —


              Замрэш паняволі.


              Для ўсіх небяспечны,


              Усе вы, канечне,


              Дасце мне адказ.


              Я слухаю вас.


              (Boўк)


              



              Умею ў цырку ў вальсе пакружыцца


              I, як дзіця, я ласы да гасцінцаў.


              Люблю ў малінніку падоўгу пасядзець


              I ў кніжках на малюнках я (мядзведзь).

